
Hr. Velferðarráðherra

Guðbjartur Hannesson.

ERINDI:  Endurskoðun Almannatryggingalaga nr. 100/2007.

Á fundi aðalstjórnar Öryrkjabandalagsins þ. 13. október s. l. var gerð grein fyrir starfi við endurskoðun Almannatryggingalaga nr. 100/2007. Kom þar fram að ekkert væri farið að ræða um texta laganna en öll vinna farið í skoðun og mat á reiknilíkönum sem starfsmaður Tryggingastofnunar reiknar út.

Í ljósi þess að undanfarið ár, eða rúmlega það, hef ég verið að fara í gegnum núverandi Almannatryggingalög og orðið fyrir gríðarlegum vonbrigðum með texta þeirra, rita ég þetta bréf.  Ég færði texta laganna inn í Word skjal og færði inn á það þær athugasemdir sem mér fannst mest þörf á að breyta.

Það er ótrúlega margt sem þarf að breyta. Með þessu bréfi sendi ég það sem ég er búinn að fara yfir af núverandi lögum, með innmerktum athugasemdum mínum. Ekki geri ég þarna beinar tillögur til breytinga, því slíkt finnst mér kannski of mikil frekja, svona í upphafi máls. Ég vek hins vegar athygli á að nýverið kom út á vegum Mannréttindaskrifstofu Íslands, bókin – Mannréttindi í þrengingum -. Bók þessi mun á næstu mánuðum draga fram í dagsljósið margt af því sem ég geri athugasemdir við, auk margs annars. Fólk er nú farið að hlusta meira eftir réttarstöðu sinni.

Af mikilli vinsend bið ég þig að hugleiða þá þætti sem ég bendi á í athugasemdum mínum. Þá vil ég einnig vekja athygli þína á, eftir því sem mér skilst, að allir útreikningar sem lagðir hafa verið fram í sambandi við núverandi endurskoðun almannatryggingalaga, séu einhliða gerðir af starfsmanni Tryggingastofnunar. 

Ég hefði talið heppilegra að fara hina hefðbundnu leið, að skipa útreiknihóp, sem skipaður væri jafn mörgum aðilum frá hvorri hlið hagsmuna, þ. e. að t. d. eldri borgarar og öryrkjar skipuðu 3 menn í svona hóp og ráðuneytið aðra þrjá á móti. Með því fyrirkomulagi yrði fullkomið jafnvægi í þekkingu á forsendum útreikninga. Ef hópurinn yrði ekki sammála um eina leið, mundi hann leggja fram þrjár leiðir sem kosið yrði á milli í nefndinni.

Sem stjórnmálamaður þekkir þú vel mikilvægi þess að eiga einhvern virkan þátt í sköpun hinnar endanlegu niðurstöðu.  Eins og þessi vinna er í dag, upplifa eldri borgarar og öryrkjar sig  algjöra ölmusuþega, sem ekki sé treyst til raunhæfrar aðkomu að sköpun lífskjara sinna. Þeim hefur ekki einu sinni verið treyst fyrir þeim forsendum sem notaðar eru til uppsetningar þeirra reiknilíkana sem þeim er ætlað að taka afstöðu til. Slíkt er ekki góður grundvöllur fyrir jákvæðu viðhorfi til þeirrar niðurstöðu sem lögð verður fram.

Ég er vel meðvitaður um þrönga stöðu ríkissjóðs og ekki hvað síst þess vegna hefði ég talið heppilegra að skapa virka vinnu, frá hendi öryrkja og eldri borgara, með því að tryggja þeim virka aðild að leit að einfaldari og betri leið til almannatrygginga en þá leið sem nú er farin. Í núverandi leið er of mikið af mannréttindabrotum og sniðgöngu við stjórnarskrá, til þess að haldið verði áfram í þá átt sem nefndin um endurskoðun almannatryggingalaga  virðist stefna.

Ég bið þig að hugleiða það sem hér hefur verið drepið á, sem og þau atriði sem fram koma í meðfylgjandi athugasemdum við 1. 2. og 3. kafla Almannatryggingalaga. Ég hef að vísu ekki alveg lokið skoðun á 3. kafla, en læt það fylgja með sem komið er, þar sem mér virðist forystuöfl í nefndinni skorta kjark eða hugmyndaflug, til að takast á við einföldun kerfisins. 

Að breyta núverandi kerfi er afar mikil nauðsyn. Færa þarf allt eftirlit frá Tryggingastofnun, því hún er framkvæmdaaðili laganna og má því ekki einnig vera eftirlitsaðili, með munaðarlausa úrskurðarnefnd í hliðartösku. Mér sýnist t. d. eftirlit með tekjuþætti, umfram bætur Tryggingastofnunar, geta fallið vel að kerfi Ríkisskattstjóra, þar sem embætti hans á að fá mánaðarlega upplýsingar um allar launagreiðslur í landinu. Þar gæti komið til samtímaeftirlit, sem forðaði stórum endurkröfum ári síðar. 

Verði farið að skoða texta núverandi laga, með einföldun og skilvirkara kerfi í huga, og gefið yrði færi á að leggja fram hugmyndir, gæti vel komið til að ég sendi þér hugmyndir mínar um einfaldara kerfi sem flestir gætu lært að skilja.

Ekki yrði ég hissa þó þér finndist ég taka svolítið stórt upp í mig. En ef ég segði þér að þú gæti fengið það fjármagn sem þig vantar í endurskoðun alm.tr. laganna, með því að leggja niður virðisaukaskattskerfið í núverandi mynd. Ja, þá mundir þú líklega hrista höfuðið. Þess vegna sendi ég þér með þessu úttekt sem ég stýrði á vsk kerfinu árið 1994-1995, þar sem skoðuð voru árin 1991 og 1992. Niðurstöðurnar læt ég fylgja með í möppu sem heitir VSK. Ég er að vinna myndband um það efni. Ég er því ekki óvanur að þræða mig skemmstu og ódýrustu leið í gegnum flókin kerfi og finna hvort framlegð sé í framkvæmdinni.

Ég ætla ekki að sturta yfir þig meiru í bili, en vil að lokum vekja athygli þína á því sem ég heyrði í gær. Þar kom fram að formaður nefndar þinnar hafi sent fulltrúum öryrkja og eldri borgara þau skilaboð að verði ekki, það sem ég kalla ótímabæra útreiknivitleysu, samþykkt á næsta fundi verði tillagan sett í atkvæðagreiðslu í nefndinni. Þetta þykja mér harðir kostir  þegar þessir aðilar hafa ekki enn fengið að sjá forsendur útreikninga, hvað þá að fá að koma að útreikniþættinum. Atkvæðagreiðsla nú, mundi að öllum líkindum endanlega rjúfa friðinn um þetta verkefni og þjappa þessum 50 – 60 þúsund manna hópi saman í varnarbaráttu sinni.  Á því mundi allt þjóðfélagið tapa.

Ég tel mig hafa fundið fyrir heiðarleika þínum og velvilja. Þess vegna er ég svona hreinskilinn við þig. Markmið mitt, nú eins og alltaf, er að bæta mannréttindi og réttarstöðu þeirra sem höllum fæti standa. Sem formaður Parkinsonsamtaka Íslands er ég í forsvari fyrir nokkuð stórum hópi fólks, sem vegna veikinda sinna á ekki gott með að standa fyrir hefðbundnum mótmælum, enda hef ég ekki trú á slíku, því framkvæmdin fer oftast úr böndunum vegna örfárra einstaklinga sem sækjast eftir ofbeldi og skemmdum.

Ég bið þess að þú ratir leið réttsýni og kærleika í þessum málum og óska þér velfarnaðar í vandasömu, erfiðu og oft vanþakklátu starfi, við núverandi aðstæður.

Virðingarfyllst

Reykjavík 1. nóvember 2011 

Guðbjörn Jónsson,

formaður Parkinsonsamtaka Íslands.

